
MOZZJONI GĦAL RIŻOLUZZJONI TAL-PARLAMENT EWROPEW 

 lejn strateġija għall-kummerċ diġitali  

(2017/2065(INI)) 

Il-Parlament Ewropew, 

– wara li kkunsidra l-Artikoli 207(3) u 218 tat-Trattat dwar il-Funzjonament tal-Unjoni 

Ewropea (TFUE), 

– wara li kkunsidra l-Ftehim Ġenerali dwar il-Kummerċ fis-Servizzi (GATS), 

– wara li kkunsidra l-Ftehim dwar it-Teknoloġija tal-Informazzjoni (ITA) tad-WTO, 

– wara li kkunsidra l-Programm ta' Ħidma dwar il-Kummerċ Elettroniku tad-WTO, 

– wara li kkunsidra d-Dikjarazzjoni Konġunta tal-Ministeri tal-ICTs tal-G7 fil-Laqgħa 

f'Takamatsu, Kagawa tad-29 u t-30 ta' April 2016, 

– wara li kkunsidra d-Dikjarazzjoni Ministerjali tal-OECD dwar l-Ekonomija Diġitali 

f'Cancún fl-2016, 

– wara li kkunsidra l-Koalizzjoni Dinamika dwar il-Kummerċ (Dynamic Coalition on 

Trade) fil-Forum ta' Governanza tal-Internet, 

– wara li kkunsidra n-negozjati tal-UE li għaddejjin fil-qasam tal-kummerċ tal-pajjiżi 

terzi, 

– wara li kkunsidra l-Ftehim ta' Sħubija Ekonomika UE-Ġappun tas-6 ta' Lulju 2017, 

– wara li kkunsidra l-komunikazzjoni tal-Kummissjoni tal-14 ta' Ottubru 2015 intitolata 

"Kummerċ għal Kulħadd: Lejn politika aktar responsabbli għall-kummerċ u l-

investiment" (COM(2015)0497), 

– wara li kkunsidra l-komunikazzjoni tal-Kummissjoni tad-19 ta' April 2016 intitolata "Id-

Diġitalizzazzjoni tal-Industrija Ewropea" (COM(2016)0180), 

– wara li kkunsidra l-komunikazzjoni tal-Kummissjoni tad-19 ta' April 2016 intitolata 

"Inizjattiva tal-Cloud Ewropea – Il-bini ta' dejta kompetittiva u ekonomija tal-għarfien 

fl-Ewropa" (COM(2011)0178), 

– wara li kkunsidra r-rapport tal-Kummissjoni tat-23 ta' Ġunju 2017 dwar l-Ostakli għall-

Kummerċ u għall-Investiment (COM(2017)0338), 

– wara li kkunsidra l-komunikazzjoni tal-Kummissjoni tal-10 ta' Jannar 2017 intitolata 

"Il-Bini ta' Ekonomija Ewropea tad-Data" (COM(2017)0009), 

– wara li kkunsidra l-ittra ddatata s-16 ta' Mejju 2017 tal-11-il pajjiż li jaqsmu l-istess 

fehmiet lill-Viċi President tal-Kummissjoni Timmermans dwar ir-regoli dwar il-flussi 

tad-data u l-miżuri ta' lokalizzazzjoni tad-data fil-ftehimiet kummerċjali, 

– wara li kkunsidra d-Dokument ta' Ħidma tal-Persunal tal-Kummissjoni tat-

2 ta' Mejju 2017 intitolat "Digital4Development: mainstreaming digital technologies 

and services into EU Development Policy" (Digital4Development: integrazzjoni tat-

teknoloġiji u s-servizzi diġitali fil-politika ta' żvilupp tal-UE) (SWD(2017)0157), 

– wara li kkunsidra r-riżoluzzjoni tiegħu tal-5 ta' Lulju 2016 dwar strateġija futura ġdida 

progressiva u innovattiva dwar il-kummerċ u l-investiment1, 

– wara li kkunsidra r-riżoluzzjoni tiegħu tat-3 ta' Frar 2016 li fiha r-rakkomandazzjonijiet 

tal-Parlament Ewropew lill-Kummissjoni dwar in-negozjati dwar il-Ftehim dwar il-

Kummerċ fis-Servizzi (TiSA)2, 

– wara li kkunsidra r-riżoluzzjoni tiegħu tat-8 ta' Lulju 2015 li tinkludi r-

rakkomandazzjonijiet tal-Parlament Ewropew lill-Kummissjoni Ewropea dwar in-

negozjati għas-Sħubija Trans-Atlantika ta' Kummerċ u ta' Investiment (TTIP)3, 

– wara li kkunsidrat is-Summit tan-Nazzjonijiet Uniti dwar l-Iżvilupp Sostenibbli u d-

dokument finali adottat mill-Assemblea Ġenerali tan-Nazzjonijiet Uniti fil-

25 ta' Settembru 2015, bit-titolu "Transforming our world: the 2030 Agenda for 

Sustainable Development" (Nittrasformaw id-dinja tagħna: l-Aġenda 2030 għall-

Iżvilupp Sostenibbli)", kif ukoll is-17-il Għan ta' Żvilupp Sostenibbli (SDGs), 

– wara li kkunsidra l-Karta tad-Drittijiet Fundamentali tal-UE, 

– wara li kkunsidra l-Patt Internazzjonali dwar id-Drittijiet Ċivili u Politiċi, 

– wara li r-rapporti tar-Rapporteur Speċjali tan-NU għall-protezzjoni tal-libertà tal-kelma 

dwar il-Libertà tal-Espressjoni u s-settur privat fl-era diġitali (A/HRC/32/38) u r-rwol 

tal-fornituri ta' aċċess diġitali (A/HRC/35/22), 

– wara li kkunsidra l-Linji Gwida tal-UE dwar id-Drittijiet tal-Bniedem dwar il-Libertà 

tal-Espressjoni Online u Offline, adottati mill-Kunsill (Affarijiet Barranin) fit-

12 ta' Mejju 2014, 

– wara li kkunsidra l-Artikolu 52 tar-Regoli ta' Proċedura tiegħu, 

– wara li kkunsidra r-rapport tal-Kumitat għall-Kummerċ Internazzjonali u l-opinjonijiet 

tal-Kumitat għall-Industrija, ir-Riċerka u l-Enerġija, tal-Kumitat għas-Suq Intern u l-

Ħarsien tal-Konsumaturi kif ukoll tal-Kumitat għal-Libertajiet Ċivili, il-Ġustizzja u l-

Intern (A8-0000/2017), 

A. billi l-iżviluppi teknoloġiċi u l-aċċess għall-internet miftuħ jippermettu lill-kumpaniji, 

partikolarment l-impriżi żgħar u ta' daqs medju, jaslu għand il-klijenti tad-dinja kollha 

b'ritmu aktar mgħaġġel u bi spejjeż aktar baxxi minn qatt qabel; 

B. billi d-diġitalizzazzjoni tal-industriji tradizzjonali tolqot lill-ktajjen tal-provvista, lill-

manifattura u lill-mudelli tas-servizzi; 

C. billi l-ekonomija diġitali tirrikjedi qafas ibbażat fuq ir-regoli, inklużi regoli moderni fil-

                                                 
1 Testi adottati, P8_TA(2016)0299. 
2 Testi adottati, P8_TA(2016)0041. 
3 Testi adottati, P8_TA(2015)0252. 

qasam kummerċjali; 

D. billi aċċess għal internet liberu, miftuħ u sikur huwa rekwiżit preliminari biex jinkisbu 

kummerċ u żvilupp ibbażati fuq ir-regoli fil-qafas tal-ekonomija diġitali; 

E. billi l-SDGs tan-Nazzjonijiet Uniti jisħqu fuq il-fatt li l-offerta ta' aċċess universali u bi 

prezzijiet raġonevoli għall-internet għall-abitanti tal-pajjiżi l-inqas żviluppati sal-2020 

se tkun kruċjali biex jitrawwem l-iżvilupp; 

F. billi l-gvernijiet tad-dinja kollha qegħdin jadottaw miżuri ta' protezzjoniżmu diġitali 

permezz ta' ostakli li jxekklu l-aċċess għas-suq u l-investimenti diretti jew joħolqu 

vantaġġi inġusti għall-kumpaniji nazzjonali; 

G. billi, fil-qafas tal-ftehimiet ta' kummerċ ħieles, jenħtieġ li jkunu promossi l-pilastri 

fundamentali li jippreservaw l-internet miftuħ fis-suq uniku diġitali tal-UE, inklużi l-

prinċipji bħall-kompetizzjoni ġusta, in-newtralità tan-netwerk u l-protezzjoni fir-

rigward tar-responsabbiltà tal-intermedjarji; 

H. billi l-kumpaniji privati huma jiffissaw dejjem aktar normi u standards fl-ekonomija 

diġitali; 

1. Jissottolinja li l-UE, bħala komunità ta' valuri u l-akbar esportatur tad-dinja ta' servizzi, 

għandha tiffissa l-istandards fir-regoli u fil-ftehimiet internazzjonali dwar il-flussi tal-

kummerċ diġitali billi tibbaża fuq tliet aspetti: (1) tiggarantixxi l-aċċess għas-suq ta' 

oġġetti u servizzi diġitali f'pajjiżi terzi,(2) tiggarantixxi li r-regoli kummerċjali joħolqu 

benefiċċji konkreti għall-konsumaturi u (3) tippromwovi r-rispett tad-drittijiet 

fundamentali; 

2. Jenfasizza li l-aċċess għal konnettività ma' internet ta' banda wiesgħa u metodi ta' ħlas 

diġitali sikuri, protezzjoni effikaċi tal-konsumatur, partikolarment f'dak li għandu 

x'jaqsam mal-mekkaniżmi ta' rimedju għall-bejgħ transfruntier online, u proċeduri 

doganali prevedibbli, huma elementi essenzjali biex jitħallew li jkunu hemm il-

kummerċ diġitali, l-iżvilupp sostenibbli u t-tkabbir inklużiv; 

3. Jirrikonoxxi li d-deċiżjonijiet ta' adegwatezza, inklużi dawk parzjali u dawk settorjali, 

jikkostitwixxu mekkaniżmu fundamentali fil-qasam tas-salvagwardja tat-trasferiment ta' 

data personali mill-UE lejn pajjiż terz; josserva li l-UE adottat biss deċiżjonijiet ta' 

adegwatezza ma' erbgħa minn fost l-akbar 20 sieħeb kummerċjali tagħha; 

4. Jistieden lill-Kummissjoni tagħti prijorità u tħaffef l-adozzjoni tad-deċiżjonijiet ta' 

adegwatezza; jistieden lill-Kummissjoni tadotta, u tagħmel pubbliċi, il-proċeduri 

vinkolanti aġġornati u dettaljati użati biex jittieħdu dawn id-deċiżjonijiet; 

5. Ifakkar li l-kapaċità ta' aċċess, ġbir, ipproċessar u trasferiment tad-data saret rekwiżit 

preliminari għal kul tip ta' kumpanija li tforni oġġetti u servizzi fuq livell 

internazzjonali; 

6. Jistieden lill-Kummissjoni tfassal regoli ambizzjużi dwar it-trasferiment transfruntieri 

tad-data, inkluż permezz tal-ftehimiet ta' kummerċ ħieles, fir-rispett sħiħ tar-regoli tal-

UE dwar il-protezzjoni tad-data u l-privatezza, u mingħajr preġudizzju għalihom; 

7. Jistieden lill-Kummissjoni tipprojbixxi r-rekwiżiti inġustifikati ta' lokalizzazzjoni tad-

data fil-ftehimiet ta' kummerċ ħieles;  

8. Jistieden lill-Kummissjoni tippreżenta l-pożizzjoni tagħha dwar it-trasferimenti 

transfruntieri tad-data u r-rekwiżiti inġustifikati ta' lokalizzazzjoni tad-data fin-negozjati 

fil-qasam kummerċjali qabel ma tintemm is-sena; 

9. Jistieden lill-Kummissjoni tiġġieled kontra l-miżuri diskriminatorji, illeġittimi u 

protezzjonisti ta' pajjiżi terzi, bħall-politiki favur il-konsum ta' prodotti lokali, ir-

rekwiżiti ta' kontenut lokali jew it-trasferimenti tat-teknoloġija furzati, sabiex il-

kumpaniji Ewropej ikunu jistgħu joperaw f'ambjent ġust u prevedibbli; 

10. Jenfasizza li l-UE għandha tkompli bl-isforzi tagħha mil-lati bilaterali u multilaterali 

biex tiżgura li l-pajjiżi terzi joffru livelli ta' ftuħ lejn l-investimenti barranin ekwivalenti 

għal tagħha, kif ukoll biex iżommu kundizzjonijiet ta' parità għall-operaturi tal-UE; 

11. Jiddeplora l-prattiki tal-pajjiżi terzi li jrendu l-aċċess għas-suq kundizzjonat għad-

divulgazzjoni u għat-trasferiment lejn l-awtoritajiet Statali tal-kodiċijiet sors tas-

software li l-kumpaniji biħsiebhom ibigħu; iqis li tali miżuri huma sproporzjonati bħala 

rekwiżit ġenerali għall-aċċess għas-suq; jistieden lill-Kummissjoni tipprojbixxi lill-

gvernijiet firmatarji tal-ftehimiet ta' kummerċ ħieles milli jinvolvu ruħhom f'attivitajiet 

bħal dawn; 

12. Jistieden lill-Kummissjoni tipprojbixxi lill-awtoritajiet tal-pajjiżi terzi milli jirrikjedu d-

divulgazzjoni jew it-trasferiment tad-dettalji tat-teknoloġija (krittografika) użata fil-

prodotti bħala kundizzjoni tal-manifattura, tal-bejgħ jew tad-distribuzzjoni ta' dawn il-

prodotti; 

13. Josserva li l-protezzjoni tat-trademarks, tal-proprjetà intellettwali (PI) u tal-investimenti 

fir-R&Ż hija kundizzjoni preliminari biex tinkiseb ekonomija tal-UE bbażata fuq l-

għarfien, u li l-kooperazzjoni internazzjonali hija fundamentali għall-ġlieda kontra l-

kummerċ ta' prodotti ffalsifikati; jisħaq, madankollu, fuq il-fatt li l-ftehimiet 

kummerċjali ma jagħtux lok biex jiġi estiż il-livell ta' protezzjoni għad-detenturi tad-

drittijiet billi jipprevedu aktar setgħat estensivi dwar l-infurzar tad-drittijiet tal-awtur; 

jenfasizza li l-aċċess għall-mediċini fil-pajjiżi terzi ma għandux ikun ikkontestat fuq il-

bażi tal-protezzjoni tal-PI; 

14. Jistieden lill-Kummissjoni tuża l-ftehimiet kummerċjali biex tipprevjeni lill-partijiet 

milli jimponu limiti ta' kapital barrani billi jistabbilixxu regoli ta' aċċess bl-ingrossa 

favur il-kompetizzjoni għan-netwerks tal-operaturi tradizzjonali u jiżguraw aċċess 

veritier taċ-ċirkwit lokali tal-infrastrutturi fis-swieq tal-esportazzjoni għall-fornituri tat-

telekomunikazzjoni tal-UE; 

15. Jistieden lill-Kummissjoni tkompli l-isforzi tagħha favur l-iżvilupp ta' ġabra ta' 

dixxiplini multilaterali vinkolanti dwar il-kummerċ elettroniku fi ħdan id-WTO; 

16. Ifakkar li, sa mill-1998, il-membri tad-WTO appoġġaw moratorju fuq it-tariffi fuq 

trażmissjonijiet elettroniċi; jisħaq fuq il-fatt li tali tariffi jkunu jinvolvu spejjeż 

addizzjonali bla bżonn kemm għall-impriżi kif ukoll għall-konsumaturi; jistieden lill-

Kummissjoni tbiddel il-moratorju fi ftehim permanenti dwar il-projbizzjoni ta' tariffi 

fuq it-trażmissjonijiet elettroniċi; 



 

PR\1134490MT.docx 7/7 PE609.638v02-00 

 MT 

17. Jistieden lill-Kummissjoni tuża l-ftehimiet kummerċjali biex tippromwovi l-

interoperabbiltà tal-istandards tal-ICTs li tkun ta' ġid kemm għall-konsumaturi kif ukoll 

għall-produtturi, partikolarment fil-kuntest ta' internet tal-oġġetti sikur; 

18. Jistieden lill-Kummissjoni tinkoraġġixxi lill-firmatarji tal-ftehimiet kummerċjali 

jeżerċitaw pressjoni fuq il-fornituri ta' servizzi mobbli sabiex it-tariffi tar-roaming 

internazzjonali u dawk applikati għat-telefonati u għall-messaġġi internazzjonali jkunu 

trasparenti, ġusti, raġonevoli u orjentati lejn il-konsumatur; jistieden lill-Kummissjoni 

ssostni l-politiki li jippromwovu prezzijiet bl-imnut orjentati lejn il-kostijiet għas-

servizzi tar-roaming bil-għan li jorħsu l-prezzijiet; 

19. Jirrikonoxxi li l-prinċipju tal-protezzjoni fir-rigward tar-responsabbiltà tal-intermedjarji 

kien kruċjali fl-iżvilupp ta' ekonomija diġitali u fil-garanzija tal-libertà tal-kelma; 

jistieden lill-Kummissjoni biex fin-negozjati tagħha dwar il-kummerċ, l-intermedjarji 

online ma għandhom qatt jinżammu strettament responsabbli mill-hosting ta' kontenut 

illegali ta' terzi, u lanqas ma għandhom qatt ikunu obbligati li jissorveljaw 

proattivament il-kontenut bħala parti mir-reġim ta' responsabbiltà tal-intermedjarji; 

20. Isostni enerġikament l-integrazzjoni ulterjuri tat-teknoloġiji u tas-servizzi diġitali fil-

politika ta' żvilupp tal-UE; jistieden lill-Kummissjoni tistimola s-sħubijiet pubbliċi-

privati bil-għan li żżid l-investimenti fl-infrastrutturi diġitali fin-Nofsinhar Globali; 

iħeġġeġ lill-Kummissjoni tagħmel l-investimenti fl-infrastuttura ta' banda wiesgħa fil-

pajjiżi li qed jiżviluppaw kundizzjonati għar-rispett ta' internet liberu, miftuħ u sikur; 

jistieden lill-Kummissjoni tuża l-ftehimiet kummerċjali biex ittejjeb id-drittijiet diġitali; 

21. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, 

lill-Kummissjoni, lill-Viċi President tal-Kummissjoni / Rappreżentant Għoli tal-Unjoni 

għall-Affarijiet Barranin u l-Politika ta' Sigurtà, u lis-SEAE. 

 

 


